
काव्य - 14 पर प्रवचन 

अब, श्रीमद्‌ इस 14 वीं गाथा में केवलज्ञान प्रगट होने की 

भावना करते हैं - 

जैसे, राजमहल में जाने के लिए सीढ़ियाँ होती हैं; वैसे ही 
अपने सहजस्वरूप / स्वराजमहल में जानेवाले का लक्ष्य, अपने 

पूर्ण पवित्र मोक्षस्वरूप में है । जैसे, महल में जाने के लिए नीचे की 
सीढ़ियाँ छूटती जाती हैं; वैसे ही स्वराजमहल में जाने के लिए 
चौदह गुणस्थानरूप सीढ़ियाँ हैं। 

पहला गुणस्थान मिथ्यात्व है । उस गुणस्थानवाले बहिरात्मा 

जीवों को अपने वास्तविक आत्मस्वरूप का ज्ञान नहीं है । बहिरात्मा 

यह नहीं मानता कि मैं केवल ज्ञाता-दृष्टा, वीतराग, चिदानन्द, 
शाश्वत हूँ। मेरे में ही स्वाधीन सुख, अपरिमित आनन्द-शान्ति है, 

उसे ऐसा विश्वास नहीं होता। वह देहादि, राग-द्वेष, पुण्य-पाप 
को अपना मानता है। वह देहादि बाह्य संयोगों में इष्ट-अनिष्ट और 
सुख-दुःख की मिथ्या कल्पना कर राग-द्वेष का कर्ता और हर्ष 
-शोक का भोक्ता बन जाता है । वह मोही जीव जो कुछ मानता है, 

जानता है, आचरण करता है, वह सब उल्टा है; इसलिए उसके 
मिथ्या अभिप्राय, मिथ्याज्ञान एवं मिथ्याचारित्र होते हैं, अर्थात्‌ 

उसके श्रद्धा, ज्ञान और आचरण असत्य / मिथ्या हैं। 

दूसरा और तीसरा गुणस्थान, चौथे गुणस्थान से गिरनेवाले के 
होता है। चौथे गुणस्थान में सम्यग्दर्शन होकर शुद्ध आत्मस्वरूप 
का ज्ञान होता है। जब देहादि तथा रागादि से भिन्न केवल 
चैतन्यस्वरूप का ज्ञान होता है, तब स्वानुभव-स्वरूपाचरण प्रगट 

होता है किन्तु तब चारित्रगुण पूर्णरूप से प्रगट नहीं होता। 

पाँचवाँ देशविरतिगुणस्थान है, उसमें आंशिक स्थिरता है, जो 

देशविरति कहलाता है । उसके बाद छठवें और सातवें गुणस्थान में 
सर्वविरतिरूप मुनिपना है। 

आठवें अपूर्वकरणगुणस्थान में जिसके क्षपकश्रेणी होती है, 

उसके अतिशय शुद्ध स्वभावमय पवित्रदशा बढ़ती जाती है। 

तत्पश्चात्‌ क्रमश: नववाँ और दसवाँ गुणस्थान होता है। वहाँ से 
सीधा बारहवाँ गुणस्थान होता है, वहाँ मोह का क्षय करके, जीव 
तेरहवें गुणस्थान में सयोगीकेवली जिन -- वीतराग सर्वज्ञ भगवान 

होता है, तब उसके अनन्त चतुष्टय पूर्णरूप से प्रगट होते हैं । यहाँ 

बारहवें क्षीणमोहगुणस्थान के अन्तिम समय की बात है। 

श्रीमद्‌ ने मोह को स्वयंभूरमण समुद्र की उपमा दी है। उस 
समुद्र का माप असीम विस्तारवाला है। दो हजार कोस का एक 
योजन और ऐसे असंख्यात योजन का वह महासमुद्र है। इस 

मध्यलोक को तिर्यकूलोक कहा जाता है और उसके मध्य में 
जम्बूदीप एक लाख योजन के विस्तारवाला थाली के आकार है। 

उसके आगे एक-दूसरे को घेरे हुए वलयाकार असंख्यात द्वीप 

-समुद्रों की परम्परा है, उसमें अन्तिम स्वयंभूरमण समुद्र है। 

साधक यह विचारता है कि जैसे मोह महासमुद्र-जैसा है; 
वैसे ही मेरे में भी उससे भी अनन्त गुणी अपरिमित / बेहद शक्ति 

है, इस कारण मैं प्रगटदशा में आत्मा की इतनी असीम स्थिरता को 

बढ़ाऊँ कि उससे मोह सर्वथा दूर हो जाए और मैं जैसा शुद्ध पवित्र 
ज्ञानधन हूँ, वैसा प्रगटदशा में भी बना रहूँ। स्वरूप में अत्यन्त 
सावधानी रखूँ, जिससे चारित्रमोह स्वयं क्षय हो जाए। 

  अज्ञानी मोही जीव अनादि काल से अपनी भूल के कारण 
संसार में भ्रमण करता है। परद्रव्य-परभाव में अपनत्व का भ्रम 

करने से, अपने में सुख-शान्ति है - ऐसा नहीं मानता । परवस्तु में 

सुख-शान्ति की कल्पना की है। जीव, अपनी भूल से राग-द्वेष, 

अज्ञान द्वारा महा-अविवेकी हुआ है । साधक जीव ने उस भूल को 

सत्समागम और सद्विवेक द्वारा दूर किया है । इसलिए चारित्रमोह 

की शक्ति के सम्बन्ध में वह कहता है कि उस मोह की शक्ति से 
अनन्त गुणी शक्ति, चैतन्य में है किन्तु थोड़ी-सी अस्थिरता है, 
उसको दूर कर क्षपकश्रेणी पर आरुढ़ होकर आठवें, नववें, दसवें, 

गुणस्थान में जाकर अतिशय शुद्धस्वभाव की अधिक उज्ज्वल 

स्थिरता को बढ़ाते हुए चारित्रमोह का क्षय कर ' क्षीणमोह ' नामक 

बारहवाँ गुणस्थान प्राप्त करूँ, जहाँ पूर्ण स्थिरता, अर्थात्‌ शुद्धस्वभाव 

की लीनता में अकेले चैतन्य आनन्दघन शान्तरस का अनुभवन 

होता है। 

जब वीतरागदशा के पूर्ण करने का वीर्य स्व-स्वरूप में बढ़ता 

है, तब उसके ' प्रकटावुं निज केवलज्ञान निधान जो ' - ऐसी 

दशा होती है। जो शक्तिरूप में है, उसे पूर्णरूप से प्रगट होने पर 

अनन्त आनन्द और केवलज्ञानलक्ष्मी प्रगट होती है। 

केवलज्ञान में पर को जानने का लक्ष्य या विकल्प नहीं है, 

फिर भी पर जाना जाता है - ऐसा सहजस्वभाव है। आत्मस्वभाव 
में अपरिमित केवलज्ञान भरा हुआ है। उस पूर्णता के लक्ष्य में 

पुरुषार्थ करके पूर्ण स्थिर होऊँ, तो केवलज्ञानज्योति और वीतराग 

-सर्वज्ञ परमात्मपद प्रगटे - ऐसा साधक जानता है। पूर्ण शुद्ध 

चेतनास्वरूप - ऐसा केवलज्ञान, वह जीव का निधान है । केवलज्ञान 

को ' अनन्त चनक्षु' या 'सर्व चक्षु' भी कहा है। 

केवलज्ञान में लोक-अलोक (सम्पूर्ण विश्व) अणु की तरह, 

त्रैकालिक द्रव्य-गुण-पर्यायसहित एक समय में स्पष्ट दिखता है। 

ऐसा अचिन्त्य असीम ज्ञानशक्तिवाला केवलज्ञान, प्रत्येक आत्मा 

सदा चैतन्यमय होने से उसके स्वद्रव्य और स्वभाव में त्रिकाल 

-शक्तिरूप से विद्यमान रहता है; उसका किसी भी समय अभाव 

नहीं है। 

‘ae जीव है सिद्ध सम, जे समझें वे होंय।' गृहस्थावस्था 
में पूर्णता के लक्ष्य से यह भावना की है कि मैं जल्दी केवलज्ञान 
-लक्ष्मी प्रगट करूँ। साधक जीव, सर्व प्रथम सिद्धपरमात्मा जैसा 

(अपना) शुद्ध-आत्मस्वरूप है, उसे यथार्थरूप से जानकर, 

'परमपदप्राप्ति की भावना करता है। 

सब प्रकार से त्रिकाली आत्मद्रव्य को जैसा है, वैसा जानने से 

ही सच्चा समाधान होगा और उसी से अज्ञानमय राग-द्वेष भी नहीं 

होंगे। ' आकुलता (अशान्ति) से रहित केवल समता, अर्थात्‌ 

असीम आनन्दमय परमसुख मुझमें ही है' - जिसे ऐसा यथार्थ 

अनुभव, अर्थात्‌ स्वसंवेदन होने के बाद बाह्मवृत्ति की तरफ रुचि 
नहीं रहती, उसे ही केवलज्ञान की भावना होती है।' इस स्वरूप 

की पूर्णता शीघ्र प्रगटे “- यह भावना इस काव्य में की गयी है। ७० 

चार कर्म घनघाती ते व्यवच्छेद ज्यां, 
भवना बीजतणो आत्यन्तिक नाश जो; 
सर्व भावज-न्ञाता-दृष्टा सह शुद्धता, 
कृतकृत्य प्रभु वीर्य-अनन्त प्रकाश जो । 
अपूर्व अवसर Wat Fae Bast Il 
    
  

    

  

  

  

चार घातिया कर्मों का क्षय हो जहाँ, 
Bl Wade का बीज समूल विनाश जब। 

सकल ज्ञेय का ज्ञाता-दृष्टा मात्र हो, 
कृत्यकृत्य प्रभु वीर्य अनन्त प्रकाश जब ॥ 

अपूर्व, ॥ 

काव्य - 15 पर Yad 

केवलज्ञाल प्रगट होने पर आत्मा की कैसी दशा होती है ? 

- यहाँ यह बताते हैं। 

तेरहवें गुणस्थान में आत्मा की पूर्ण शुद्ध, पवित्र केवलज्ञानदशा 

प्रगट होती है, भव के बीज का नाश होता है, चार घातियाकर्म का 

नाश होता है। अनन्त चतुष्टय -- अनन्त ज्ञान, अनन्त दर्शन, 

अनन्त सुख और अनन्त वीर्य की हीनता में चार घातियाकर्म -- 

ज्ञानावरण, दर्शनावरण, मोहनीय और अन्तराय - निमित्त हैं। आत्मा 

स्वयं विपरीत परिणमे तो वे “निमित्त' कहलाते हैं । कर्म घनघाती हैं 

और आत्मा ज्ञानघन है। कर्म का स्वभाव, बन्धरूप है तो आत्मा 

का स्वभाव, मोक्ष है । जिसने इस स्वभाव को पहचान लिया, उसे 

जड़कर्म का बल नहीं दिखता | Reet TORI में चार घातियाकर्मों 

का क्षय होता है और उससे संसार के बीज का नाश होता है । चार 

अघातियाकर्म - वेदनीय, आयु, नाम, और गोत्र - जली हुई रस्सी 

की तरह रहते हैं; इसलिए वे स्वरूप को विघ्नरूप नहीं हैं । 

'सर्वभाव-ज्ञाता-दृष्टा सह शुद्धता ' - निश्चय से केवल 
निजस्वभाव का अखण्डज्ञान वर्तता है - ऐसा समझना वास्तविक 

परमार्थ है। अज्ञानी मानता है कि केवलज्ञान होने से लोक और 

अलोक दिखते हैं । उसको लोकालोक देखने में ही माहात्म्य लगता 

है, यह उसकी बाह्यदृष्टि (व्यामोह ) है। दूसरे ज्ञेयों को जानने का 

व्यामोह पराश्रितभाव कहलाता है । इससे ऐसा हुआ कि चेतन में, 

स्वज्ञेय में जानने-योग्य कुछ नहीं है - ऐसा अज्ञानी मानता है । जब 

कि ज्ञानी की अपने स्वरूप के अखण्डज्ञान पर दृष्टि है।' परज्ञेयों 

का सम्पूर्ण जानना, केवलज्ञान है ' - यह निमित्त का उपचार कथन 

है। अपने पुरुषार्थ से पूर्ण केवलज्ञान स्वाधीनरूप से प्रगट होता है, 
उसमें पर को जानने की इच्छा नहीं है। जहाँ 'केवल' अपने 
स्वभाव का अखण्ड निर्विकल्प 'ज्ञान' रहता है, वहाँ परवस्तु, 
अर्थात्‌ जगत्‌ के अनन्त पदार्थ उस निर्मलज्ञान में सहज ही जाने 
जाते हैं| यह न्याय इस गाथा में आ गया है। 

'सर्वभाव-ज्ञाता-दृष्टा सह शुद्धता ', अर्थात्‌ सर्व द्रव्य 
-शक्षेत्र काल और भाव एक समय में उस केवलज्ञान में सामान्य 

और विशेषरूप से एक साथ सहज ही जाने जाते हैं। 

जगत्‌ में अनन्त जीव और अजीव हैं, वे सब स्वतन्त्र द्रव्य हैं, 

उनमें से प्रत्येक द्रव्य में सामान्य और विशेषपना है। सामान्य 
सत्तामात्र अवलोकन-व्यापाररूप दर्शनउपयोग में सर्व विश्व को 

देखना सहज ही हो जाता है । उसी समय उन सभी द्र॒व्यों की एक 
समय में होनेवाली उत्पाद-व्यय-स्वरूप अवस्थाविशेष भी 

ज्ञानोपयोग में सहज ही झलक जाती है । इस तरह अपना अखण्ड 

ज्ञान-दर्शन एक साथ प्रवर्तता है। 

आत्मा की श्रद्धा होने के बाद स्वरूप की रुचि और भावना 
(एकाग्रता) बढ़ते-बढ़ते अखण्डता के अवलम्बन द्वार पूर्ण शुद्धता 
प्रगट होती है । तेरहवें गुणस्थान में भावमोक्षद्शा है । उसमें अनन्त 
ज्ञान, अनन्त दर्शन, अनन्त सुख और अनन्त वीर्य की दशा ही ' सह 
शुद्धता ' है। अनन्त वीर्य पूर्णरूप से प्रगट हुआ है, इसी से 'कृतकृत्य 
प्रभु वीर्य अनन्त प्रकाश जो ' - यह दशा होती है । यह वीर्यगुण 
आत्मा के सर्व गुणों को स्थिर रखनेवाला है। ऐसा कृतकृत्य वीर्य, 
अर्थात्‌ स्वरूप का बल, वह सहजस्वभाव में एकरूप है। 

प्रश्न : यह पूर्ण कृतकृत्य शुद्धस्वभाव कैसे प्रगट हुआ, 

अर्थात्‌ प्राप्त की प्राप्ति किस से क्रम से हुई ? 

उत्तर: जीव, अनादि काल से भेदज्ञानरहित होने के कारण 

देहादि, पुण्य-पाप, रागादि जड़कर्म में एकत्वबुद्धि से, अर्थात्‌ ये 
मेरे हैं - ऐसी मान्यता से, अहंभावपूर्वक बन्धन में रुका था। उसे 

सत्समागम द्वारा आत्मा के शुद्धस्वरूप की यथार्थ प्रतीति करने से, 

स्व और पर का विवेक जागृत हुआ और उसने स्वानुभव की दशा 

उत्पन्न की । मैं शुद्ध हूँ! - ऐसी यथार्थ श्रद्धा और भेदज्ञानसहित 
स्थिरता के अभ्यास द्वारा चारित्रमोह का क्षय कर उसे निराकुल 

आनन्द, बेहद सुख-शान्ति-स्वरूप की प्राप्ति हुई | पूर्ण प्रभुत्वशक्ति 

हुई, वहाँ कोई आवरण नहीं रहा। 

बारहवें गुणस्थान में चारित्रमोह का क्षय हो जाने से पूर्ण 

वीतरागतारूप शुद्धता प्रगट होती है। अनन्त ज्ञान, अनन्त दर्शन, 

अनन्त सुख और अनन्त वीर्य की पूर्ण शुद्धता प्रगट होने में अन्तर्मुहूर्त 
लगता है । उससे सहजपुरुषार्थ से ज्ञानावरण, दर्शनावरण, मोहनीय 

और अन्तराय का क्षय हो जाता है । अनन्त-चतुष्टमय सुप्रभातरूपी 
केवलज्ञानज्योति प्रगट होती है । राग-द्वेषरूप मोहकर्म का सर्वथा 

क्षय हो जाने से वह 'जिन ' कहलाता है । पूर्ण कृतकृत्य होने से वह 
“परमात्मा ' कहलाता है| उसे ईश्वर, शिवस्वरूप, जिनेश्वर, भगवान, 

वीतराग आदि अनेक नामों से सम्बोधित किया जा सकता है। 

सम्पूर्ण ज्ञानदशा को 'सर्वभावान्तरच्छिदे ' भी कहते हैं । उसका 
अर्थ यह है कि केवलज्ञान-दर्शन में स्व और स्व से भिन्न समस्त 
जीव-अजीव चराचर पदार्थ तथा उनके समस्त क्षेत्र, काल, भाव 

एक ही समय में स्वाभाविकरूप से सामान्य और विशेषरूप से 

स्पष्ट जाने-देखे जाते हैं। 

निश्चय से अपने अन्तिम पुरुषाकार अरूपी ज्ञानपिण्ड में 

केवल निजस्वभाव का अखण्ड ज्ञान-दर्शन एक ही समय में 

वर्तता है। देह रहते हुए भी जीव के जो सर्वज्ञदशा होती है, वह 
तेरहवाँ गुणस्थान है। 'केवलज्ञान, अनन्त को नहीं जानता है; 

केवलज्ञान में सम्पूर्ण सर्वज्ञता नहीं है' - इस मान्यता का निराकरण 
उक्त कथन से होता है। 

' आत्मा एक ही नहीं, अपितु अनन्त आत्माएँ हैं ' - यह भी 

सिद्ध हुआ। अजीव-अचेतन पदार्थ भी अनन्त हैं | ईश्वर, सर्वज्ञ, 

भगवान या परमात्मा - जो कुछ कहो, वह जगत्‌ की व्यवस्था का 

करनेवाला नहीं है - यह भी साथ में सिद्ध हुआ। 

'मैं शुद्ध हूँ" - ऐसी जिसे आत्मा की अपूर्व रुचि है, वह 
देहादि बाह्मनिमित्त को तथा काल-कर्म के कारण को नहीं 

देखता, किन्तु वह पूर्ण शुद्धस्वरूप प्रगट करने को ही भावना 

निरन्तर करता है। 

यदि संसार की रुचिवाले के कभी पुण्ययोग से एक बच्चा 

ही हो जाए तो उसको उस बच्चे का विवाहोत्सव करने का 

उल्लास बहुत दिन पहले ही शुरु हो जाता है और उस सम्बन्ध में 
काफी चिन्तन होता रहता है। उसकी माँ भी अनेक गीत गाकर 

प्रेम प्रगट करती है । उसकी आवाज भी बैठ जाती है, फिर भी वह 

रात-दिन के जागरण और थकावट को कुछ भी नहीं गिनती। 

इस विवाह प्रसड़ में वह बहुत तल्‍लीन हो जाती है। ऐसा विपरीत 

पुरुषार्थ संसार की रुचिवाले करते हैं; वे अन्य बात नहीं सुनते, 

न याद करते हैं । 

अब, ऐसी रुचिवाले का दूसरा मोड़ भी देखिए। वह संसार 

की रुचि को अपने पुरुषार्थ द्वारा हटाता है।' मैं शुद्ध ज्ञानघन हूँ; 

पुण्य-पाप, रागादिरहित अक्रिय ज्ञानमात्र हूँ! - ऐसी यथार्थ श्रद्धा 

और पर से भिनत्व का ज्ञान होने से अपने पूर्ण शुद्धस्वरूप को 
प्रगट करने की भावना उत्कृष्ट रुचि द्वारा भाता है । साधक गिरने 

की बात याद नहीं करता और बाह्य देहादि निमित्तकारणों तथा 

काल के कारणों को भी नहीं देखता, क्योंकि उसकी श्रद्धा में अपूर्व 

AFT है, उसे पूर्ण स्वरूपप्राप्ति का महान उत्साह रहता है। 

देखो तो सही ! श्रीमद्‌ गृहस्थावस्था में थे। उनकी 29 वर्ष की 
युवा अवस्था थी, फिर भी उनको अपनी भावना में पूर्ण आत्मा का 

भान और साधकस्वभाव की लगन थी। श्रीमद्‌ पाँच वर्ष बाद ही 
समाधिमरण धारण करनेवाले थे। इस अपूर्व जागृति का कैसा 

स्वरूप होगा ? 'एक ही भव में मोक्षस्वरूप प्रगट होगा! - ऐसी 

भावना, इस प्रकार का विश्वास और दृढ़तर उत्कृष्ट रुचि कैसी 

होगी ? ऐसा विचार, मनन, चिन्तन प्रत्येक आत्मा को करनेयोग्य 

है। यथार्थ श्रद्धा होने के बाद उसकी रुचि और प्राप्ति के लिए 
पुरुषार्थ बढ़ता जाता है । इस प्रकार की प्रगट चारित्रदशा (निर्ग्रन्थ 

मुनिदशा) वर्तमान में न हो सके, यह अलग बात है किन्तु उसकी 
भावना तो अधिकाधिक भायी जा सकती है। 

सम्यग्दृष्टि के अभिप्राय में परमाणुमात्र तक की इच्छा नहीं 

है, उसके देहादि समस्त परद्र॒व्यों में निर्ममत्वभाव रहता है । उसे 

हेय-उपादेय का यथार्थ विवेक रहता है। 'मैं पूर्ण शुद्ध सिद्ध के 

समान हूँ, इसलिए वैसा ही बनूँ; वह एक ही आदरणीय है।' वह 
पुरुषार्थ के अपूर्व अवसर की भावना तो वर्तमान में कर ही 
सकता है। 

इस काल में भी सर्वज्ञ भगवान तीर्थड्डरप्रभु ने एक भवावतारी 
जीव बताये हैं। स्वरूप की यथार्थ श्रद्धा, स्वरूप के लक्ष्य में 

जिन-आज्ञा का विचार, वीतरागस्वरूप का चिन्तवन, स्वरूप- 

स्थिरता की उत्कृष्ट रुचि, उसका रात-दिन मनन-अभ्यास, 

उत्साह, जागृति इस काल में भी हो सकती है । संसार का अणुमात्र 

भी प्रेम न रहे - ऐसी वीतरागचारित्र की भावना, धर्मात्मा जीव 

निरन्तर भाता है। ऐसा धर्मात्मा अपनी कमजोरी से गृहस्थदशा में 

रहा हो, तथापि उस दशा में रहने पर भी उसको एक भवावतारी 

होने का असंदिग्ध (निःशड्डू) विश्वास होता है। यह केवल 
कथमनमात्र नहीं है। अपूर्व दशा, अपूर्व विचार और सच्चे आत्मधर्म 
की रुचि, ऐसे ही जीव को होती है। शान्त-स्थिर चित्त से वही 

विचार करता है संसारी जीव, संसार की उपाधि में सुख मानता 

है। मान, प्रतिष्ठा, घर, कुटुम्ब और देहादि के व्यवसाय की ममता 

छोड़कर थोड़ी सी निवृत्ति धारण कर इस तत्त्व का वह विचार 

नहीं करता। 

संसारी जीवों में खोटी प्रवृत्तियों ने जड़ें जमा ली हैं, इससे 
खाने-पीने आदि अनेक प्रकार की शारीरिक प्रवृत्तियों से निवृत्ति 

नहीं मिलती। भोजन में भी कितनी गृद्धता रहती है। रोजाना की 

दो-तीन-साग आदि विभिन्न प्रकार की सामग्रियों से स्वाद की 

इच्छाओं के पोषण करने का बहुत जोर रहता है; स्त्री को भी रसोई 

के कार्य से छुटकारा नहीं मिलता । ऐसे अनेक विषयासक्त परिणामों 

और व्यवसायों में आत्मा की चर्चा किसे सुहावे ? 

समस्त संसार दु:ख से त्रस्त है । उपाधि कितने व्यापकरूप में 
है ? उसमें कितनी अशान्ति व्याप्त है ? इतना होते हुए भी देहादि 

की ममता के आगे संसारी जीव को उस अशान्ति और दुःख का 
भान नहीं होता । वह दिन-रात सब्जी, मिठाई तथा मान, प्रतिष्ठा, 

बड़प्पन आदि का ही विचार किया करता है । विषय, कषाय और 

देहादि की आसक्ति कम किये बिना आत्मा की रुचि, सच्ची 

प्रतीति कैसे हो ? जिसे सत्पुरुष के आश्रय में चलना हो, उसे 

संसार में सुखबुद्धि की ममता छोड़नी होगी। 

मुमुश्षु के लक्षण धारण करके स्वरूप की प्राप्ति के लिए 
सत्समागम का अभ्यास रखकर और उसमें दृढ़ होकर, उसके 
पीछे तीज्र जिज्ञासा और आत्महित का मनन किये बिना सच्ेमार्ग 

का आंशिक भान भी नहीं होता। ऐसी दशा में भवभ्रमण का भय 

कैसे मिटे ? जो रात-दिन अपने संसार के अन्त करने का विचार 

करते रहते हैं, उनको संसार का भय कैसे रहे ? वे मुनि धन्य हैं ! 
वह वीतरागीदशा धन्य है |! वह अपूर्व अवसर की स्थिरता-रमणता 
कब आवेगी ? ऐसी तैयारी करने की उनकी यह भावना है। 

“रुचि अनुयायी वीर्य ', अर्थात्‌ जहाँ जिसकी जैसी रुचि हो, 
वहाँ उसका वैसा पुरुषार्थ हुए बिना नहीं रहता । अपने को जिसकी 
आवश्यकता है, उसका निष्पक्षभाव से निश्चय करना चाहिए। 

उसमें विरोधी कारण क्या हैं ? - इस बात का ज्ञान पहले होना चाहिए। 

जिसे सच्चे हित, अर्थात्‌ मोक्षपद्‌ की रुचि है, उसे संसार के 

किसी भी पदार्थ की रुचि नहीं होती। यह मेरा शरीर स्थिर रहे, 

बाह्य की अनुकूलता मिले तो ठीक रहे, आदि इच्छाएँ करने का 

मुमुश्षु जीव को अवकाश ही नहीं मिलता । ऐसा प्रामाणिक अभिप्राय 
प्रथम से ही होना चाहिए। 

विचार करो कि आत्मा को पर से भिन्‍न मानते हैं क्या ? यदि 
हाँ, तो उसका लक्षण क्या है ? मैं आत्मा हूँ तो कैसा हूँ ? कितना 
बड़ा और मेरा कार्य क्या है ? यह सब पहले निश्चित करना चाहिए 
क्योंकि अनन्त काल से समझ में, मानने में भूल चली आयी है। 
अपने स्वभाव में खतौनी की भारी भूल है, जिसमें सारी भूलें समा 
जाती हैं । मन, वचन और काय आदि जड़ की कोई क्रिया चेतन 
के हाथ नहीं है क्योंकि अरूपी आत्मा, रूपी जड़ की क्रिया करे 
या पर की व्यवस्था करे, यह सर्वथा असम्भव है। 

पुण्य-परिणाम, शुभयोग की क्रिया, वह मोहजन्य है, 
औदयिकभाव है, बन्ध का कारण है । शुभराग, पराश्रितभाव होने 
से, उससे अविकारी आत्मा में कोई गुण मानना भूल है। पुण्य- 
परिणामों को करने योग्य या इष्ट मानना और उनको आत्मा के हित 

में कारण मानना भूलरूप मान्यता है। ऐसे विपरीत पुरुषार्थ से 

अबन्ध और शुद्ध आत्मा का अंश भी कैसे जागृत हो ? बन्ध और 
कर्मभाव से अबन्ध-निष्कर्म अवस्था कभी नहीं प्रगट होती। 

इसलिए - (1 ) स्व-पर की भिन्नता, ( 2 ) विरुद्धभाव की 

विपरीतता, और ( 3) स्वभाव की सामर्थ्यता विरोधरहित 

जानना। आत्मा की यथार्थ श्रद्धा बिना, सभी साधन बन्धनस्वरूप 

हो जाते हैं । 

“जड़कार्यों या संसार की व्यवस्था आत्मा करता है ' - ऐसा 

मानना चक्रवर्ती राजा के सिर पर मल का बोझा डालने जैसा 

  अनुचित कार्य है। आत्मा का 'अबन्धस्वभाव' है, जिसे जीव 
अज्ञानभाव से 'बन्धवाला' मानता है। जड़ का बन्धस्वभाव है, 
उसका आत्मा में उपचार कर ' मैं पुण्य करूँ तो ठीक, इससे आत्मा 

का साधन होगा, गुण होगा ' - यह जो मानता है, उसने स्वगुण का 
घात किया है। 

आत्मा का भान होने के बाद ' मैं अबन्ध हूँ, असड़ हूँ! - ऐसे 
लक्ष्यसहित स्थिर ज्ञातापने में सावधान रहने का पुरुषार्थ, भूमिका 

-अनुसार होता है । उसमें तीव्रकषाय दूर होकर मन्दकषाय, शुभयोग, 
पुण्यपरिणाम हुए बिना नहीं रहते, किन्तु धर्मात्मा उसमें हित नहीं 
मानता क्‍योंकि अपना सच्चा अभिप्राय तथा पुरुषार्थ अपने पूर्ण 
शुद्धत्व की ओर है। पूर्णपद ही उसका लक्ष्य है; उससे नीचे 
शुभाशुभभाव होते हैं, उनको वह विवेकसहित जानता है। जो 
परावलम्बीभाव है, वह औदयिकभाव है, उसको करने योग्य और 

ठीक कैसे माने ? चैतन्य भगवान, देहादि की क्रिया का कर्ता नहीं 

है। मैं पर से भिन्न केवल शुद्ध चैतन्यमात्र हूँ! - ऐसी श्रद्धा और 
भावनावाले को अल्प काल में चारित्रदशा आये बिना नहीं रहती । 
उसके भावी भव का अभाव ही है। 

श्रीमद्‌ को सातवें वर्ष में जातिस्मरणज्ञान हुआ था। उनकी 
स्मरणशक्ति इतनी तीव्र थी कि कोई भी पुस्तक एक बार पढ़ने के 
बाद दुबारा पढ़ने की आवश्यकता नहीं रहती थी। वे श्वेताम्बर 
सम्प्रदाय के पैंतालीस आगमसूत्र बहुत थोड़े समय में पढ़े गये थे 
और उन्हें दिगम्बर सत्शास्त्रों का अच्छा अभ्यास था। जैन शासन 
का रहस्य उनके हृदय में भरा हुआ था। ऐसी विशाल और तीक्ष्ण 

बुद्धिवाले श्रीमद्‌ थे किन्तु बाह्य में समाज स्थिति देखकर स्पष्टरूप 

में लिखने का अवसर नहीं आया। वे लोकसम्पर्क से दूर रहना 

चाहते थे और निरन्तर स्वरूप की सावधानी का विचार, शास्त्र 

-स्वाध्याय तथा गम्भीर मनन करते थे और भावना करते थे कि 

कब निवृत्ति लेऊँ ? 

धर्मात्मा अपनी अन्तरज्ग की स्थिरता बढ़े बिना हठपूर्वक 

त्याग करके संसार से भागते नहीं, क्योंकि हठ से कुछ नहीं 

होता। स्वसन्मुखता का पुरुषार्थ बढ़ने पर मुनिपद की भावना और 

मुनित्व आता ही है। 

धर्मात्मा गृहस्थ को अस्थिरता के कारण शुभ और अशुभ 

वृत्ति होती है किन्तु उसका आदर नहीं है । उनकी दृष्टि में संसार 

का अभाव रहता है और वह वैराग्य बढ़ाता हुआ मोक्ष की भावना 
भाता है। 

जहाँ जिसकी रुचि हो, वहाँ उसकी प्राप्ति का पुरुषार्थ हुए 
बिना नहीं रहता। धर्मात्मा को निवृत्ति का ही विचार आता है, स्वप्न 

में भी उसका ही विचार होता है । संसार की ममता कम करके कुछ 
महीने निवृत्ति लेकर सत्‌-समागम करे और बारम्बार शास्त्र का 
अध्ययन, मनन और विचार करे तो मोक्ष की रुचि बढ़ती है। तत्त्व 

की यथार्थ रुचि होने पर स्थिरता की प्राप्ति के लिए अनन्त वीर्य 

प्रगटे - ऐसा अपूर्व अवसर (स्वकाल; दशा) कब आवे - ऐसी 

भावना इस गाथा में भायी है। 

इस तेरहवीं भूमिका में आत्मा की पूर्ण शान्तसमाधि ( असीम 

सुखदशा ) रूप परमावगाढ्सम्यक्त्व और यथाख्यात्‌चारित्र प्रगट 

होता है lee 

  

  

  

  

  

  

 



  

_काव्य ८ | 16 | 

वेदनीयादि चार कर्म वर्ते जहाँ, 
बव्ठी सींदरीवतू आकृतिमात्र जो; 
ते देहायुष आधीन जेनी स्थिति छे, 

आयुष पूर्णे मटिये दैहिक पात्र जो। 
अपूर्व अवसर एवो क्‍यारे आवशे॥ 
    
  

  

    
  

  

चार अघाति कर्म जहाँ वर्ते wt, 
जली जेवरीवत्‌ हो आकृति मात्र जब। 
जिनकी स्थिति आयु कर्म आधीन है, 
आयुपूर्ण हो तो मिटता तन-पात्र जब॥ 

अपूर्व, ॥ 

काव्य - 16 पर प्रवचन 

केवलज्ञानी के चार अघातियाकर्म कैसे होते हैं - यह सोलहवीं 
गाथा में बताते हैं । 

तेरहवीं भूमिका में अनन्त ज्ञान, अनन्त दर्शन, अनन्त सुख 

और अनन्त वीर्य प्रगट होता है किन्तु अब भी चार अघातियाकर्म 
जली हुई जेवड़ी (रस्सी) की भाँति विद्यमान रहते हैं किन्तु वे 
बाधक नहीं हैं और आयु पूर्ण होने तक उनकी स्थिति है। आयु पूरी 

होने से जीव की देह में रहने की स्थिति पूरी होती है और वह मुक्ति 
प्राप्त करता है, फिर जन्म नहीं होता। 

जब तक आत्मा का यथार्थ भान नहीं होता; तब तक परवस्तु, 

देहादि, पुण्यादि में कर्तृत्व, ममत्व और सुखबुद्धि दूर नहीं होती । 
जीव यदि कभी अज्ञानपूर्वक शुभपरिणाम करे तो पापानुबन्धी पुण्य 

बाँधेगा और परम्परा से नरक-निगोद में जाएगा। यह निश्चित है 
कि आत्मा के भान एवं श्रद्धान बिना, भव (संसार)कम नहीं होता। 

सच्चे हित की समझ बिना इस जीव की अनन्त काल से इस 

संसार में परिभ्रमण करना पड़ा है। इसने कभी अपूर्व ज्ञान द्वारा 

आत्मा को पर से भिन्‍न नहीं समझा, जिससे आत्मा हमेशा कर्म 

-बन्धन में रहा और शरीर-सम्बन्ध नहीं छूटा। एक शरीर से 
छूटकर अन्य शरीर धारण के लिए जाते समय भी तैजस और 
कार्मणशरीर बराबर आत्मा के साथ ही रहते हैं। सम्यग्दर्शन के 

बिना बाहर में भी बहुत से प्रतिकूल संयोग दिखते हैं क्योंकि निर्दोष 
ज्ञाताशक्ति को भूलकर यह जीव पराश्रय से लाभ मानता है, परसत्ता 

को स्वीकार कर बन्धभाव में लगा हुआ है; परवस्तु में सुखबुद्धि 

और इृष्ट-अनिष्ट की कल्पना करके रागी-द्वेषी होता है और 

आत्मा को भूलकर पुण्यादि पर-उपाधि में सुख मानता है। 

जैसी मान्यता होती है, वैसी ही रुचि होती है और रुचि 

-अनुसार आचरण हुए बिना नहीं रहता। अपने में ही अनन्त 

आनन्द भरा हुआ है, इसका जीव को विश्वास नहीं होता; इस 

कारण आनन्द से विपरीत दुःख अवस्था और अशान्ति का ही 

साम्राज्य रहता है। आत्मा, स्वयं स्वतन्त्र आनन्दरूप है । यदि उसकी 

प्रगट आनन्दरूपदशा न हो तो दुःखरूप अवस्था ही प्रगट होगी। 
जीव ने अपने को भूलकर पर से ममत्व किया, इससे उसने अपने 

आनन्द को क्रोध, मान, माया, लोभ द्वारा बिगाड़ा, अर्थात्‌ अपने 

स्वाधीनस्वरूप (ज्ञातास्वभाव) का ही विरोध किया। 

स्वभाव के अनन्त सुख को छोड़कर पुण्य-पाप, मान-अपमान 

के वश होकर जो यह मानता है कि ' मैं सुन्दर हूँ; अन्य को मैं जैसा 
रखूँ, वैसा ही रहे; मैं अन्य को सुखी-दुःखी कर सकता हूँ; जिला 
सकता हूँ, मार सकता हूँ या उसकी व्यवस्था कर सकता हूँ, वह 
अपने चैतन्य के शान्तिस्वरूप को भूलता है । पर की व्यवस्था को 
मैं रख सकता हूँ - ऐसा जो मानता है, वह महा-उपाधिरूप 

अशान्ति को पाता है। 

लोग एक-दूसरे की कुशलक्षेम पूछते हैं, तब उत्तर में कहा 

जाता है कि आनन्द है, मुझे दुःख नहीं है'..., किन्तु थोड़ा 
गम्भीरतापूर्वक विचार करने पर मालूम पड़ता है कि महामोह ने 

आत्मा के आनन्द को लूट लिया है; क्रोध, मान, माया और लोभ 
से प्रतिक्षण स्व की हिंसा और अशान्ति हो रही है, उसे कौन देखता 

  है ? जैसे, कोई जीव बहुत शराब पीकर मल-मूत्र में पड़ा हुआ भी 

आनन्द मानता है; वैसे ही आत्मज्ञान से रहित मूढ़ जीव, परवस्तु 

में आनन्द मानता है। 

अज्ञानी कहता है कि उसने आत्मा को शरीर से भिन्‍न मान 

लिया है और वह धर्मक्रिया कर रहा है, तो यह बात मिथ्या है। जिसे 

अपनी रुचि और वर्तमान परिणामों की खबर नहीं है, वह धर्म के 

नाम पर शुभभाव भी करे तो पापानुबन्धी पुण्य बाँधेगा और साथ ही 

साथ मिथ्यात्व (मिथ्या अभिप्राय) का अनन्त पाप बाँधेगा । 

अपने अनन्त आनन्दस्वभाव को भूलकर, अनन्त आनन्द से 

सर्वथा विपरीत अवस्था - दुःख, अशान्ति, क्रोध, मान, माया और 

लोभ में जीव लगे तो वह प्रतिक्षण आत्मा की भावहिंसा करता है। 

जो महा-अशान्ति में सुख की कल्पना करता है, वह अपनी ही 
अनन्त हिंसा करता है। जो स्वयं ही अपने को भूलकर धर्म को 
पराश्रित मानता है, उसे दूसरा कौन समझा सकता है ? स्वयं ही 
धैर्यपूर्वक अपने परिणामों को पहिचान ले, आत्म-अवलोकन के 
द्वारा अनादि से चली आयी भूल को दूर करे तो धर्म हो। 

श्रीमद्‌ राजचन्द्र ने युवावस्था में अपूर्व वैरग्य, उपशमभावसहित 

मोक्षपद की प्राप्ति के लिए यथार्थ वीतरागस्वरूप की भावनाकर 

बुद्धि का सदुपयोग किया था। 

वर्तमान में साधारण बुद्धिवाले जीव ऐसा विचार करते हैं कि 
“यह स्वतन्त्रता का युग है, बुद्धिवाद का युग है, हम अपना विचार 
किया हुआ पूरा कर सकते हैं! - इत्यादि बहुत प्रकार के 

स्वच्छन्दतापूर्वक विचारों में अपना पुरुषार्थ मानते हैं। अंग्रेजी 

  पढ़कर कई तो बहुत अहंभाव रखते हैं, अपने पूज्यजनों को मूर्ख 
मानते हैं और कहते हैं कि बुढ़े लोग धर्म का ढ़ोंग लेकर बैठे हैं । 
धर्म की अरुचि और पुण्य की अनुकूलता हो तो अभक्ष्यभक्षण, 

रात्रिभोजन आदि स्वच्छन्दता का सेवन करते हैं; तब ' हम चौड़े 

और गली सँकड़ी ' वाली कहावत चरितार्थ करते हैं। 

ज्ञानी जीव भावना करता है कि मैं पूर्ण, शुद्ध, असड्ल हूँ । उसे 
अपनी पूर्ण पवित्रता प्रगट करने की रुचि में संसार की रुचि करने 

का अवकाश नहीं रहता। ज्ञानी, स्वरूप की भावना करता है कि 

“मैं नित्य, अतीन्द्रिय ज्ञानमय हूँ; परमाणुमात्र भी मेरा नहीं है।' वह 

क्रमश: स्वरूप में स्थिर होता हुआ संसार से निर्ममत्वी हो जाता है। 
अज्ञानी जीव, संसार में - देहादि-विषयों में एकत्वबुद्धि करता है 

कि “यह मैंने किया, मैं यह कर सकता हूँ, मैंने दूसरों को सुखी 
किया और मेरे से ही यह सब कुछ होता है।' - इन मिथ्या 

विकल्पों से वह आत्मा को अपराधी, उपाधिवाला, जड़, पराधीन 

और पुद्गल का भिखारी बनाता हुआ, स्वयं विशेष दु:खी बनता 

है; उसे रात्रि में भी स्त्री, धन, व्यापार आदि के ही स्वप्न आते हैं । 

ज्ञानी धर्मात्मा श्रीमद्‌ ने उनतीसवें वर्ष में अपूर्व अवसर की 

भावना भायी कि देहादि की उपाधि-चिन्ता उत्पन्न न हो और 
आत्मा का पूर्ण असड्, शुद्धस्वरूप प्रगटकर अशरीरी बनूँ। परम 

तत्त्व की दृढ़ रुचि होने पर स्वप्न भी उस सम्बन्धी ही आते हैं। 
ऐसी रुचिवाला रात-दिन आत्मा को ही देखता है, जानता है और 

विचार करता है कि ' मैं अशरीरी हो जाऊँ।' 'मुमुक्षुओं का समुदाय 

एकत्रित है, नग्न नि्ग्रन्थ मुनियों के संघ मुझे दिखाई पड़ते हैं, मैं 

मानो मुनि होकर मोक्षदशा में पहुँच गया हूँ ' - इत्यादि प्रकार के 
स्वप्न ज्ञानी देखा करता है। 

जिसे संसार की रुचि है, वह पुण्य-पाप, देहादि के कार्यो को 

अपने आश्रित मानता है, यह उसका अज्ञानमय कर्तृत्वभाव है, 

बन्धभाव है; आत्मा तो निराकुल चैतन्य आनन्दमूर्ति है। 

*चेतनरूप अनूप, अमूरत, सिद्धसमान सदा पद मेरो ' 

- ऐसा मेरा पूर्ण पद शीघ्र प्रगट हो.... अन्तरज्ग में ऐसी भावना 

का दृढ़ अभ्यास करने से चारित्रगुण विकसित होकर बीतरागता 

प्रगट होती है। 

संसारी-मोही जीव, बाह्य उपाधि से तथा धर्म के नाम पर 

पापनुबन्धी पुण्यभाव द्वारा अपना विकास चाहता है, जबकि ज्ञानी 

मानता है कि वह आनन्द, स्वरूप की स्थिरता में ही विकसित हो 
सकता है। एक परमाणुमात्र की भी उपाधि उसके पास नहीं रहनी 

चाहिए। वह ऐसे अबन्धभाव में वीतरागदृष्टि द्वारा स्वरूप की 

सावधानी बढ़ाता है और अपूर्व स्थिरता (ज्ञान की एकाग्रता) की 

साधना करता है। इस पवित्रता की रमणता में देहादि-परमाणुभाव 

का सम्बन्ध भी दूर हो जाए - ऐसा अपूर्व अवसर कब आवेगा ? 

- ऐसी भावना इस गाथा में की गयी है। इस प्रकार की आन्तरिक 

व्यवस्था प्राप्त हुए बिना कोई भी मोक्षस्वभाव को प्राप्त नहीं करता। 

शुद्ध आत्मस्वरूप कैसे प्रगट हो ? - यह भावना इस गाथा में 

व्यक्त की गयी है । जिसमें जिसकी रुचि होती है, वह उससे कम 

नहीं माँगता, स्वीकार नहीं करता। जिसे संसार के धन, इज्जत 

आदि की रुचि है, वह रागादि-तृष्णा द्वारा खूब परिग्रह की इच्छा 

करता है तथा वह जल्दी प्राप्त हो - ऐसी भावना करता है किन्तु 
ज्ञानी को उससे विपरीत सबल पुरुषार्थ होता है । वह यह समझता 

है कि यह संसार एकान्त दुःखमय है एवं अज्ञानजनित अशान्ति से 

दग्ध हो रहा है किन्तु आत्मा, संसार से भिन्न बेहद शान्ति-आनन्दमय 
ज्ञानघन है; उसे शुद्ध तत्त्वस्वरूप की एकाग्रतामय भावना होती है 

तथा क्रमश: पूर्ण की ओर रुचि बढ़ती जाती है धर्मात्मा को अपने 

पूर्ण शुद्ध आत्मपद की ही यथार्थ श्रद्धा और रटन लगी रहती है, 
वह पूर्णता के लक्ष्य से पूर्ण होने की भावना करता है | ७७ 

  

  

    

  

| देहातीत होती है मुनिराज की दशा | 
जिन्हें अशरीरी ज्ञायक भगवान आत्मा की दृष्टि-ज्ञान 

और रमणता वर्त रही है - ऐसे निर्ग्रन्थ मुनिराज को "मात्र 
देह, वह संयम हेतु होय जब” अर्थात्‌ संयम के निमित्तभूत 
शरीर है परन्तु शरीर की कुछ पड़ी नहीं है; देहातीत जैसी दशा 

हो गयी है - ऐसी साधनामग्नदशा की भावना सम्यद्दृष्टि 
को होती है | श्रावक भी संयम के मनोरथ का सेवन करता है। 

अहा! मुनिराज को देह है परन्तु देह की कोई दरकार 
नहीं है । एक निजात्म-साधना के अतिरिक्त अन्य किसी की 

उन्हें कुछ पड़ी नहीं है। संघ, शिष्य अथवा संस्था की तो 

नहीं, परन्तु कदाचित्‌ संयम के हेतुभूत ऐसे शरीर की भी 
कुछ नहीं पड़ी है। देह होने पर भी जिनकी दशा देहातीत 
वर्तती है - ऐसी सहजदशा हो जाती है। 

(- वचनामृत प्रवचन, गुजराती, 4/175) 

  

  

  

           



_काव्य 7 | 17 | 

मन, वचन, काया ने कर्मनी वर्गणा, 
छूटे जहाँ सकल पुद्गल सम्बन्ध जो; 
Ud sari Toate wi add, 
महाभाग्य सुखदायक पूर्ण अबन्ध जो । 
अपूर्व अवसर Wat Fae Bast Il 
      

    

  

  
  

मन-वच-काया अरू कर्मों की वर्गणा, 
जहाँ छूटे सकल पुद्गल सम्बन्ध जब। 
यही अयोगी गुणस्थान तक वर्तता, 

महाभाग्य सुखदायक पूर्ण अबन्ध जब॥ 
अपूर्व, ॥ 

काव्य - 17 पर प्रवचन 

यहाँ अब चौदहवीं ' अयोगीजिन' भूमिका का कथन किया 

जाता है। 

ज्ञानावरण, दर्शनावरण आदि आठ कर्म, इन पुदूगल रजकणों 
का संयोगी सम्बन्ध था, वह अनादि काल से प्रवाहरूप से था। 

पुराने कर्म दूर होते जाते और नये कर्म आते - ऐसा अनादिकालीन 

प्रवाह था, वह चौदहवें गुणस्थान में रुकता है। 

आत्मा अबन्ध है, अर्थात्‌ मोक्षस्वभाववाला है। उसे भूलकर 

इस जीव ने बन्धभाव में अटक कर स्वयं ही अनन्त दुःख पाये हैं 

किन्तु जब से स्वसन्मुखता द्वारा सब बन्धभावों को भेदकर 

सम्यग्दर्शन प्रगट किया, तब से पूर्णता के लक्ष्य में स्थिरता का 

पुरुषार्थ बढ़ते-बढ़ते जब केवलज्ञान प्रगट होता है, तब वह तेरहवाँ 
गुणस्थान ' सयोगीकेवलीत्व ' प्राप्त करता है । चौदहवें गुणस्थान में 
शेष चार अघाति आवरण के छूटने का काल पाँच हस्व स्वरों ( अ, 

इ, उ, ऋ ल) के बोलने जितने समय का है। वहाँ आत्मप्रदेशों का 

कम्पन नहीं है तथा किसी भी कर्मपरमाणु का आख्रव नहीं है। 
उक्त पाँच हस्व स्वरों में जितना समय लगे, उतने समय में आयु, 

नाम, गोत्र, और वेदनीय - इन चार कर्मों की स्थिति पूरी होकर, 

आत्मा अविनाशी, मुक्त / सिद्धदशा को प्राप्त करता है। 

तेरहवें गुणस्थान में साक्षात्‌ सर्वज्ञप्रभु के पूर्ण बीतराग होते हुए 

भी योग का कम्पन होने से एक समयमात्र का कर्म का आख्रव 

होता है, जिसकी उसी समय निर्जरा हो जाती है । तेरहवें गुणस्थान 

में जड़ देह के रजकण अति-उज्ज्वल स्फटिक जैसे स्वच्छ हो 

  जाते हैं और पृथ्वी से पाँच हजार धनुष ऊँचे सहजरूप से उस देह 
का विचरण होता है। 

यदि तेरहवें गुणस्थानवाले में ' तीर्थड्लर' नामक नामकर्म की 
उत्कृष्ट पुण्यप्रकृति का योग हो तो इन्द्रों द्वारा समबसरण की 
अलौकिक, आश्चर्यकारक रचना होती है। वहाँ गन्धकुटी, रत्लजड़ित 

सिंहासन, अशोकवृशक्ष, मानस्तम्भ आदि अनेक प्रकार की अति 

सुन्दर रचना होती है । सौ इन्द्र, भगवान की भक्ति करते हैं। भव्य 

जीवों को अति उपकारी / निमित्तस्वरूप उनकी दिव्यध्वनि 

3»काररूप छूटती है। वे देह की स्थिति पूरी होने पर, अयोगी 
अवस्था पूर्ण कर सिद्धशिला पर शाश्वत्‌ आनन्द में विराजते हैं। 

सर्व जीव है सिद्धसम, जे समझे वे होंय। 

प्रत्येक आत्मा में अनुपम, अतीन्द्रिय, अपरिमित सुख 

शक्तिरूप में विद्यमान है । द्रव्यस्वभाव ही सुखरूप है, स्वाधीन है। 

यदि वह शक्तिरूप में न हो तो कभी प्रगट भी नहीं हो सकता। 

आत्मशक्त पूर्ण है, वह उसी प्रकार के (पूर्ण) श्रद्धा, ज्ञान और 

TRA ERI Wie St Gad है; अन्य उपाय से मोक्ष नहीं हो 

सकता। इससे यह निश्चित हुआ कि पुण्य से नहीं, मन के 

शुभपरिणाम से नहीं, शरीर से नहीं, किन्तु आत्मा में से ज्ञान प्रगट 

करके और उसमें स्थिरता करने से मोक्षमार्ग और मोक्षदशा प्रगट 

होती है। 

श्रीमद्‌ राजचन्द्रजी इस प्रकार की भावना आन्तरिक 

स्थिरतापूर्वक करते थे। वह भावना एक भव बाद पूर्णता प्राप्त 

करने की है, इसका उन्हें पूर्ण विश्वास है। अपूर्व-अवसर में 

श्रीमद्‌ ने साधकस्वभाव का यथार्थ वर्णन किया है और क्रमश: 

उसके श्रेणीविकास का कथन किया है दर्शनमोह के क्षय होने के 
बाद साधकदशा में आगे बढ़ते हुए क्षपकश्रेणी द्वारा आठवें गुणस्थान 

से चारित्रमोहकर्म के उदय का क्षय होता जाता है बारहवाँ, गुणस्थान 

क्षीणमोह है। चार घातियाकर्मों के क्षय होने पर सर्वज्ञपद - तेरहवाँ 
गुणस्थान प्रगट होता है । महाभाग्यवान पूर्ण सुखदायक अबन्धदशा 
प्रगट हो - ऐसा स्वकालरूप ' अपूर्व अवसर ' कब आवे - ऐसी 
भावना इस गाथा में की गयी है। ७० 

  

  

  

    

  ~ 4 

सिद्धपद के स्नाधक-आराधक 
सन्त तो अन्तर्मुख होकर सर्वज्ञपद को ग्रहण कराने 

का पुरुषार्थ कर रहे हैं | सिद्धपद को साध रहे हैं, उन्होंने 

निज चैतन्यमजूृह में सिद्धों का सत्कार किया है और रागणादि 

परभावों को दूर किया है | अहा! अनन्त स्वभाव की साधना 

करनेवाले सनन्‍्त-मुनिवरों की क्या बात! सम्पूर्ण स्वभाव को 

स्वीकार करनेवाली पर्याय भी अनन्तजुण के रस से उललसित 
होती हुई आनन्दरूप हो गयी है। अहा! अनन्तज़ुण से 
गम्भीर ऐसे चैतन्यतत्त्व को साधनेवाले जीव की दशा भी 

महा गम्भीर होती है। (- पूज्य गुरुदेवश्री कानजीस्वामी) 
\ Y 

    

  

  

             



_काव्य 1 | 18 | 

एक परमाणु मात्रनी मछ्ठे न स्पर्शता, 

पूर्ण कलंकरहित अडोल स्वरूप जो; 
शुद्ध निरंजन चैतन्यमूर्ति अनन्यमय, 
अगुरुलघु अमूर्त सहजपदरूप जो। 
अपूर्व अवसर Wat Fae Bast Il 

> 

  

इक परमाणु मात्र की न स्पर्शता, 
पूर्ण कलड्डूविहीन अडोल स्वरूप जब। 
शुद्ध निरज्जन चेतन मूर्ति अनन्यमय, 
अगुरुलघु अमूर्त सहजपदरूप जब॥ 

अपूर्व, ॥

काव्य - 18 पर प्रवचन 

अब, सिद्धपद प्राप्त होने पर आत्मा की कैसी अवस्था होती 

है ? - यह बताते हैं। 

जैसे, आँखों में एक रजकण भी समाता नहीं, बैसे ही अतीद्धिय 

ज्ञानधनस्वरूप आत्मा में किसी अन्य परमाणुमात्र का भी स्पर्श 

अच्छा नहीं लगता | उस स्वरूप को भूलकर आत्मा को पुण्यवाला, 

राग-द्वेषादि चिकनाईवाला, स्पर्शवाला या बन्धनवाला मानना, 

मिथ्यादर्शनशल्य है। आत्मा, स्वभाव से सिद्ध-भगवान तुल्य है। 
वह शुद्ध चैतन्यमात्र, ज्ञाता-दृष्टा, पूर्ण शान्ति और आनन्दशक्तिरूप 
है; उसकी पूर्ण निर्मलदशा प्रगट होने पर एक परमाणुमात्र का भी 

संयोग-सम्बन्ध नहीं रहता - ऐसा वस्तु का सहजस्वभाव है। ऐसे 
अबन्धस्वभाव की यथार्थ प्रतीति जिस आत्मा में है, वह एक 

रजकणमात्र का भी बन्ध स्वीकृत नहीं करता, यह सम्यग्दर्शन का 

माहात्म्य है। ऐसे नि:शट्ढ अभिप्राय को स्थिर रखने की सामर्थ्य 
चौथे गुणस्थान से प्रारम्भ होती है। 

'मैं सिद्धसमान शुद्ध, अबन्ध हूँ; शुभ या अशुभकर्म के किसी 

भी रजकण का सम्बन्ध मेरे नहीं है ' - इस दृष्टि को सामने रखकर 

पूर्ण होने के लक्ष्य से स्वरूप का उत्साह बढ़ता है और सम्यक्त्वसहित 
अप्रतिहभाव के चारित्र की रमणता में - स्थिर उपयोग में एकाग्रता 

बढ़ने से क्रमश: परमावगाढ़सम्यक्त्व और यथाख्यातचारित्र प्रगट 

होता है; तब निश्चल, पूर्ण पवित्र, वीतरागदशारूप शुद्धस्वभाव 

प्रगट होता है। 

आनन्दघन भगवान चैतन्यप्रभु में एक परमाणुमात्र का भी 

स्पर्श नहीं है, उसमें उपाधि का अंश भी नहीं है - ऐसा उसका मूल 

स्वरूप है; इसलिए उस प्रकार की श्रद्धा, ज्ञान और स्थिरता द्वारा 

अपना पद प्रगट होता है । उसे प्रगट करने का अपूर्व अवसर कब 
आवेगा ? - उसकी यहाँ भावना की गयी है। 

धर्मात्मा निश्वयनय से अपने को अबन्ध, शुद्ध मानता है और 

साथ ही उस प्रकार की निःशह्ढ श्रद्धा स्थिर रखने का पुरुषार्थ 
बढ़ाता रहता है। उसे अशरीरी बनने के लिए मात्र मोक्ष की अभिलाषा 
रहती है; इसीलिए उसे संसार के किसी पदार्थ या पुण्यादि की 

इच्छा नहीं होती | उपाधि द्वारा अपना स्वरूप पहचानने में धर्मात्मा 

शर्म मानता है और अज्ञानी जीव अपने 'अहं' को बढ़ाते हुए 
उल्टी मान्यता करता है कि 'मैं सुन्दर, पुण्यवान, धनी, कुट॒म्बी, 
इज्जतदार हूँ।' 

आत्मा, अतीन्द्रिय, निराकुल, शान्त, समतास्वरूप, पर से 

भिन्न है; उसे भूलकर उपाधि में सुख की कल्पना करना और 
अपनी जाति से भिन्‍न जड़कर्म की विकारी अवस्था से आत्मा को 
पहिचानना महाकललड्ड है। पवित्र चैतन्यमूर्ति के ऊपर पुण्यभाव भी 
अपवित्र मोटी फुन्सी के समान है। चैतन्य निरोगीतत्त्व है, उसे 
कर्म की उपाधियुक्‍त जानने का धर्मात्मा को खेद है । वह निरन्तर 
यही भावना करता है कि 'मैं अशरीरी, मुक्तदशावाला कब 

हो जाऊँ ?' 

देहात्मबुद्धिवाले जीव को परवस्तु में सुखबुद्धि रहती है। वह 
देहादि की ममता और उसकी अनुकूलता के परिपोषण में ही 
अपना जीवन गँवाता है और अपनी समस्त शक्ति का दुरुपयोग 

करता है। 

  धर्मात्मा मुनि जड़ल में एकाकी, देह की ममता से रहित 
होकर विचरण करते हैं । उस अवस्था में कभी सिंह उनके शरीर 

को फाड़ डाले, या किसी तरह शरीर छिन्न-भिन्न हो जाए, या इस 

शरीर का कुछ भी हो जावे, उससे उनके ज्ञान और समाधि में कोई 

बाधा नहीं है - ऐसा वे मानते हैं । ऐसे अवसर पर जिन्होंने आत्मा 

की अनन्त शक्ति प्रगट कर पूर्णता प्राप्त की या करेंगे, वे धन्य हैं। 

ऐसा होने पर ही मनुष्यशरीर धारण करने की सार्थकता है। इस 

प्रकार धर्मात्मा, शरीर की ममता छोड़कर मुक्त होने की भावना को 

बलवती (दृढ़) करता है। उसे एक क्षण भी संसार में रहने या 

शरीर को रखने की रुचि नहीं है । वह अपने स्वरूप के लक्ष्य से 

जिनाज्ञा-चिन्तन की रुचि बढ़ाते हुए, अबन्धभाव स्थिर रखते हुए 

प्रतिक्षण अनन्त कर्मों की निर्जगा करता है और मोक्षमार्ग की 

साधना करता है। वह मोक्ष की ओर अग्रसर होता जाता है, जबकि 

अज्ञानी जीव बन्धभाव करता हुआ संसार की चार गतियों में भ्रमण 

करने की ओर बढ़ता है। 

किसी को शड्जा हो कि निगोद, नरक, देवलोक आदि नहीं हैं, 
तो उन सबकी एवं परलोक आदि की स्थिति अनेक न्याय, दृष्टान्त, 

युक्ति एवं प्रमाण से सिद्ध होती है। 

“आत्मा, नित्य है' - इस सिद्धान्त को भूलकर यह जीव 

अपने को शरीरादि की योग्यतावाला, राग-द्वेषयुक्त, पुण्यवाला, 

बन्धवाला मानता रहा है; इसलिए वह परवस्तु से प्रेम करता है; 
पुण्य, देहादि द्वारा अपने को पहिचानने में हर्ष मानता है। देह, 

पुण्यादि तो चेतन के सिर पर कलड्डस्वरूप हैं। कलड्ड को 

शोभास्वरूप मानने से उसका छुटकारा कैसे हो ? इसलिए सर्व 

प्रथम तत्त्व समझने का प्रयत्न करना आवश्यक है। आत्मा, त्रिकाल 

शुद्ध, अबन्ध-स्वभाववाला है| उसे परनिमित्त से बन्धवाला, अपूर्ण, 

हीन या विकारी मानना सबसे बड़ा पाप, अर्थात्‌ मिथ्यादर्शन है; 
वही स्वरूप की हिंसा है और अनन्त भवश्रमण का मूल कारण है। 

प्रत्येक पदार्थ सत्‌ है; जो ' है ', वह त्रिकाल होता है, स्वतन्त्र 
होता है । कोई भी वस्तु स्वभाव से विकारस्वरूप नहीं है। जैसे, 

सोने में ताँबा मिला हो तो उससे सोने का स्वरूप मलिन नहीं होता; 

उसी प्रकार आत्मा का स्वभाव शुद्ध है, अबन्ध है। उसे भूलकर 
जीव ने पर के निमित्त का स्वीकार किया है और माना है कि मैं 
बन्धवाला हूँ, रागवाला हूँ किन्तु यदि ऐसा हो तो जीव कभी बन्धन 
से छूट नहीं सकता; क्रोध को दूर करके क्षमा धारण नहीं कर 
सकता, किन्तु सच्चे पुरुषार्थी जीव तो क्षमा के द्वारा क्रोध का 

अभाव करते ही हैं। 

जो संसार के प्रेम को छोड़कर परमार्थ के लिए निवृत्ति नहीं 

ले सकते, उनका जीवन व्यर्थ है। जिसने अपने पूरे जीवन में 

आत्मा सम्बन्धी विचार और सत्समागम नहीं किया, उसे आत्मा 

की रुचि कैसे हो ? 

श्रीमद्‌ राजचन्ध ने छोटी आयु में ही लिखा है कि ' मैं कौन हूँ, 
कहाँ से आया हूँ, मेरा असली स्वरूप क्या है ?' - इस प्रकार के 
विचार जिसने अन्तर से जागृत किये, उसके संसार का अन्त कैसे 

नहीं होगा ? अवश्य होगा। जिसे अनन्त कालीन अशान्ति की - 

पराधीनता की हार्दिक वेदना हो, उसे अपनी आत्मा पर दया आती 

है और वह अपने में योग्यता उत्पन्न कर अपने को शुद्धस्वरूप के 

WATS करता है। 

देखो तो सही ! श्रीमद्‌ जवाहरात का व्यापार करते थे, फिर भी 

वे निवृति चाहते थे और अपूर्ब भावना करते थे कि शरीरादि का 

सम्बन्ध, नहीं रे नहीं ! देहादि के संयोग और विकाररूप कोई भी 

उपाधि मुझे नहीं चाहिए; पूर्ण शुद्धात्मा के अतिरिक्त कुछ भी मेरा 

नहीं है।' मेरा पूर्ण सिद्धपद कब प्रगटे ' - इस उद्देश्य से इस प्रकार 
का पुरुषार्थ में ही निरन्तर वर्तते थे। इस अपूर्व रुचि और पूर्ण पवित्र 
होने की भावना का उत्साह तथा केवल निजस्वभाव में 
अखण्डरूप से रहने की भावना का फल यह है कि वे एक 
भव बाद मोक्षद्शा को प्रगट करके पूर्ण पवित्र, निराकुल 
अनन्त आनन्द को प्राप्त करेंगे। 

लोग सुख चाहते हैं किन्तु उसके कारणों को मिलाते नहीं । वे 
दुःख को नहीं चाहते, किन्तु दुःख के कारणस्वरूप ' मोह ' को नहीं 
छोड़ते; शरीरादि की ममता छोड़ना नहीं चाहते । वे दर्पण में अपना 

रूप (शरीर) देखकर प्रसन्न होते हैं, वे शरीर को ठीक रखने के 

लिए अहंभाव करते हुए अनेक तरह की विचित्र कल्पना करते हैं 
और उपाधि में सुख मानते हैं। इस अपवित्र शरीर को सर्वस्व 

मानकर पागल हो जाते हैं और आकुलता को सुख मानते हैं। 

ज्ञानी ऐसे जीवों को सम्बोधन करते हैं कि ' हे जीव ! तू देह, 

राग-द्वेष और पुण्य-पापादि से भिन्न है । एक बार सर्व परभाव से 

भिन्न हो तो मालूम होगा कि तेरे स्वभाव में रञ्चमात्र भी उपाधि नहीं 
है । एक बार मोहभाव से अलग होकर अपने स्वरूप के सन्मुख हो 

  तो तेरा चैतन्य भगवान ही तेरी रक्षा करेगा, अर्थात्‌ तू स्वरूप में 
सावधान रह सकेगा ।' - ऐसी वस्तुस्थिति प्रगट कर दिये जाने पर 

भी मोही जीवों को संसार की उपाधि का प्रेम नहीं छूटता, जबकि 

ज्ञानी धर्मात्मा अपनी असछु अवस्था प्रगट करने की भावना 

करता है - 

“एक परमाणुमात्र की न॒ स्पर्शता, 
पूर्ण कलड्डविहीन अडोल स्वरूप जब।' 
  जो इस प्रकार की भावना करते हुए जागृत जीवन व्यतीत 

करते हैं, वे मनुष्यभव में रहकर अपनी स्वाधीनदशा प्रगटकर 

धर्मरूपी तत्त्व प्राप्त करते हैं और करेंगे। संसार की रुचि छोड़े 
बिना, यह परम तत्त्व कैसे समझा जावे ? जिसे पुण्यादि-परवस्तु में 

सुखबुद्धि है, उसे संसार से अरुचि और सच्ची समझ कैसे हो ? 
स्वरूप की पहिचान हुए बिना विपरीतभाव दूर नहीं होता; इसलिए 

सर्व प्रथम शरीरादि की ममता कम करके सत्समागम करना 

आवश्यक है। 

अनादि काल से मोहनिद्रा, अर्थात्‌ भूल में पड़ा हुआ यह 

चैतन्य एक बार भी जागृत होकर ऐसा विचार करे कि “मैं 

सर्व उपाधिरहित हूँ, कर्मकलड्ढ से भिन्न असह्ल हूँ; राग-द्वेष, 
पुण्य-पापादि परमाणुमात्र भी मेरे स्वभाव में नहीं हैं ।' 

यह इस प्रकार स्वभाव का भान करके पराश्रय की श्रद्धा 

छोड़कर, अपने अखण्डस्वभाव का ज्ञान करके, पूर्ण पवित्रतामय 

अपूर्व स्वभाव का अनुभव करके मैं वैसा ही हो जाऊँ। इस प्रकार 
पूर्णता-प्राप्ति का अतीन्द्रिय पुरुषार्थ करके, ऐसी भावना की रुचि 

द्वारा स्वरूप की स्थिरता करके, अनन्त जीवों ने पूर्ण, कलड्डूरहित, 

शाश्वत, सहजानन्दस्वरूप मोक्षदशा को प्राप्त किया है, करते हैं 

और करते रहेंगे। 

शुद्ध निरंजन चैतन्यमूर्ति अनन्यमय - 'निरञ्जन', अर्थात्‌ 
मलादिक विकार का अज्जन न होना। 'चैतन्यमूर्ति | - इस शब्द 

में 'चिद्‌! धातु है; उसका अर्थ है केवलज्ञान का पिण्ड। जैसे, 
नमक की डली एक क्षाररस की लीला के अवलम्बन द्वारा क्षाररस 

से ही पूर्णरूप से भरी हुई है; वैसे ही जो एक ज्ञानस्वरूप का 
अवलम्बन करता है, वह केवलज्ञानरस से भरपूर भरा हुआ अपने 

को अनुभवमें, श्रद्धा में लाता है । उस स्वभाव को खण्डित करने 

में कोई समर्थ नहीं है । वह शक्तिरूप निजभाव स्वभाव से ही प्रगट 

होता है, उसे किसी ने बनाया नहीं है । जिसका ज्ञानानन्द-विलास 

हमेशा प्रगट है, वह अरूपी पदार्थ 'चैतन्य' है । इससे यह जीव, 

सिद्ध परमात्मा, प्रगट चैतन्यमूर्ति कहलाता है। 

' अनन्यमय', अर्थात्‌ जिसके समान अन्य कोई नहीं है। 

अनन्त सिद्धात्मा शुद्ध, बुद्ध, एक, स्वभाव को धारण करनेवाले हैं। 
प्रत्येक आत्मा शक्तिरूप से सिद्धपरमात्मा जैसा है। 

अगुरुलघु अमूर्त सहज पदरूप जो - ' अगुरुलघु ' नामक 

एक गुण है, जो छहों द्र॒व्यों में है। आत्मा और ज्ञानगुण अभेद वस्तु 

हैं । उस ज्ञानगुण में आत्मा के अनन्त गुणधर्म समाहित हो जाते हैं; 
उसकी चेतनरूप अवस्था अनादि और अनन्त कालीन है। इस 

जीवद्रव्य का परिणमन उत्कृष्टरूप से हीनरूप हो तो वह निगोद 

में जाता है | वहाँ ज्ञागशक्ति बहुत ढँक जाती है तो भी उसके अपने 

गुण का एक अंश भी जड़रूप नहीं होता और पूर्ण शुद्धस्वभाव 

प्रगट होने पर स्वगुण का पूर्ण परिणमन होते हुए भी वह अपने 
एकरूप स्वद्रव्य की मर्यादा का उल्लड्ठडन कर अन्य द्रव्य में या 
अन्य आत्मा के प्रदेशों में प्रविष्ट नहीं होता। ऐसा परिणमन 

' अगुरुलघुगुण' के कारण से होता है। कोई गुण या कोई द्रव्य 

अन्यरूप न हो, यह भी अगुरुलघुगुण का कार्य है। 

जीव, वर्ण-गन्ध-स्पर्शरहित अमूर्तस्वरूप है। आत्मा 

सहजस्वभाव में अनन्त आनन्दस्वरूप है; स्वाभाविक सिद्धस्वरूप 
पूर्ण आत्मपद है, जो अविनाशी सहजानन्द शुद्धस्वरूप है। वह 
स्थिति शीघ्र प्रगट हो - यह भावना इस पद / काव्य में की गयी 

है। ७७० 

  

  

  

    
  

हम भक्ति से वन्दन करते हैं 
अहा! वे सन्त तो चैतन्य के निर्विकल्प शान्तरस का 

वेदन करनेवाले हैं, वहाँ उन्हें बाह्य विकल्पों की काँक्षा क्यों 
हो? वे परम निष्काँक्ष हैं ।अन्तर में परमसुखरस के पान से 
जो स्वयं तृप्त हुए हैं, वे अब दुःखजनक विषयों की इच्छा 
क्यों करेंगे? - ऐसे परम निःकाँक्ष भाववाले जैन साधु होते 
हैं। सन्‍्तों के ऐसे अतीन्द्रिय आनन्दमय चैतन्य-परिणमन 

को पहिचानकर, हम भक्ति से उनकी वन्दना करते हैं। 
(- पूज्य गुरुदेवश्री कानजीस्वामी) 

पं Z 

  

  

  

             



_काव्य ॥ | 19 | 

पूर्व प्रयोगादि_ कारणना योगथी, 

ऊर्ध्वगमन सिद्धालय प्राप्त सुस्थित जो; 
सादि-अनन्त अनन्त समाधि सुखमां, 
अनन्त दर्शन ज्ञान अनन्त सहित जो। 
अपूर्व अवसर एवो क्‍यारे आवशे॥ 
    
  

  

  

        
  

पूर्व प्रयोगादिक कारक के योग से, 
ऊर्ध्वगमन सिद्धालय में सुस्थित जब। 
सादि-अनन्त अनन्त समाधि सुख में, 
अनन्त दर्शन ज्ञान अनन्त सहित जब॥ 

अपूर्व, ॥ 

काव्य - 19 पर प्रवचन 

आत्मा चौदहवें गुणस्थान से छूटकर अपने ऊर्ध्वगमनस्वभाव 

के कारण लोक के अग्रभाग में स्थिर होता है। आत्मा, सूक्ष्म और 

सम्पूर्ण शुद्धत्व होने पर भी, लोक का द्रव्य होने से वह एक समय 
में लोकाग्र तक पहुँचता है। 

यहाँ शट्ठ्ग उठती है कि जब आत्मा का ऊर्ध्वगमनस्वभाव है, 
तब वह अब तक ऊपर क्‍यों नहीं गया ? 

इसका समाधान यह है कि प्रत्येक जीव, उच्चता / ऊर्ध्वगमन 

चाहता है किन्तु अपने अज्ञान के कारण देहादि परवस्तुओं में राग 

-द्वैष-मोह द्वारा उपाधिरूप कर्म बन्धन में अटका है; जब तक 
सम्पूर्णरूप से स्वरूपस्थिरता नहीं करे, तब तक उसका ऊर्ध्वगमन- 

स्वभाव प्रगट नहीं होता । जो मोक्षस्वभाव पहले शक्तिरूप में था, 

वह जीव के पूर्ण शुद्ध होने पर प्रगट होता है और उसी समय 
“ऊर्ध्वगमनस्वभाव ' नामक शक्ति प्रगट होती है। 

  

  

  

  

  

  देहादि कर्मबन्धन से छूटने के बाद आत्मा नीचे नहीं रह 
सकता। आत्मा, अरूपी, सूक्ष्म, हल्का है; हल्का पदार्थ ऊपर ही 

जाता है। मिट्टी लगी हुई तुंबी कुएँ में डालने पर नीचे जाती है किन्तु 
मिट्टी उतर जाने पर वह तुंबी स्वयंमेव ऊपर आ जाती है; उसी 

प्रकार चैतन्य भगवान आत्मा के साथ कर्मपुद्गलपरमाणुओं का 

सम्बन्ध था किन्तु उसको जब ज्ञान-ध्यान से दूर कर दिया, तब 

वह आत्मा पूर्ण कलछ्लरहित स्वरूप से लोक के अग्रभाग में 
अचल विराजमान होता है। 

अनादि काल अज्ञानभाव को दूर करने से सम्यग्दर्शन प्रगट 

होता है, तभी से पूर्ण शुद्धता (मोक्षस्वभाव) की अवस्था प्रगट 

करने के लिए स्वरूप में रहने का, अर्थात्‌ ज्ञान की स्थिरता का 

पुरुषार्थ जीव प्रगट करता है। ऐसा गुणश्रेणीरूप अनतरद्भज्ञान में 

प्रयत्न, वह पूर्व-प्रयोग है और उसके द्वारा पूर्ण शुद्धस्वरूप प्रगट 
हुआ, जिससे सहज ही आत्मा का ऊर्ध्वगमन हुआ। क्षेत्र की 

अपेक्षा जीव, सिद्धालयक्षेत्र को पाता है - ऐसा कहना व्यवहार है 
क्योंकि वह आकाशशक्षेत्र है। वास्तव में मुक्त जीव स्व्षेत्ररूप 
निश्चलस्वभाव में सादि-अनन्त स्थिर रहते हैं । जीव, एक समय 

में लोक के अग्रभाग में पहुँचकर स्वरूप में स्थिर रहता है। 

शास्त्रों में पूर्व-प्रयोगादि के चार दृष्टान्त कहे गये हैं - 

१. कुम्हार के चाक की तरह पूर्व-प्रयोग से आत्मा ऊपर 

जाता है। 

२. ऐरण्ड का बीज, सूर्य के ताप में सूखकर चटकता है, तब 

उसकी मींजी आकाश में ऊँची जाती है; उसी प्रकार कर्म आवरण 

का डिब्बा चैतन्य के - वीतरागता के ताप से जब खुलता है, तब 

आत्मा सहज ही आकाश में ऊँचा जाता है और तब नीचे आने के 
लिए किसी भी कर्म का निमित्त नहीं रहता। 

३. अग्निशिखा की तरह, अर्थात्‌ जैसे अग्नि की ज्वाला 

आकाश की तरफ ऊँची जाती है; उसी प्रकार आत्मज्ञानज्योति 

ऊपर जाती है। 

४. अठारहवीं गाथा में वर्णित तुंबी के दृष्टान्त की तरह आत्मा 

कर्मरहित होकर ऊपर जाता है। यह ध्यान रखना चाहिए कि 

दृष्टान्त एक देश होते हैं; वे सब प्रकार से लागू नहीं होते। 

